Տեղեկանք
«Հայաստանի Հանրապետության կառավարության 2011 թվականի մայիսի 5-ի N 665-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագծի նպատակը ««Պետական կենսաթոշակների մասին» օրենքում փոփոխություններ և լրացումներ կատարելու մասին» օրենքով Կառավարությանը վերապահված լիազորությունների իրականացումն է: 

1.1. Կարգավորման հարաբերությունների ներկա վիճակը և առկա խնդիրները
««Պետական կենսաթոշակների մասին» օրենքում փոփոխություններ և լրացումներ կատարելու մասին» օրենքի նախագիծը այսուհետ՝ օրենքի նախագիծ այլ օրենքների նախագծերի փաթեթով Կառավարության 2023 թվականի նոյեմբերի 9-ի N 1910-Ա որոշմամբ համարվել է անհետաձգելի և ներկայացվել է Ազգային ժողով: Նախագծերի փաթեթի նպատակը Լեռնային Ղարաբաղից բռնի տեղահանված անձանց կենսաթոշակի, մայրության նպաստի (չաշխատող անձին նշանակվող) իրավունքի իրացման ընթացակարգերի հստակեցումն է՝ այդ ընթացակարգերի առանձնահատկությունները սահմանելու լիազորությունը Կառավարությանը վերապահելու միջոցով:
Մասնավորապես օրենքի նախագծով Կառավարությանը տրվել է փախստականի կարգավիճակ ունեցող անձի՝ կենսաթոշակ նշանակելու համար դիմելու, կենսաթոշակ նշանակելու (վերահաշվարկելու), կենսաթոշակի տեսակը փոխելու, կենսաթոշակ վճարելու և կենսաթոշակի գործ (փաստաթղթեր) վարելու կարգի առանձնահատկությունները սահմանելու լիազորություն:
Օրենքի նախագծով Կառավարությանը տրվել է լիազորություն սահմանելու նաև  Լեռնային Ղարաբաղի տարածքում ձեռք բերված աշխատանքային և այլ գործունեության, զինվորական ծառայության ժամանակահատվածները աշխատանքային ստաժում հաշվառելու կարգը, Լեռնային Ղարաբաղի տարածքում ձեռք բերած աշխատանքային ստաժը հաշվարկելու կանոնները, զինծառայության ստաժում արտոնյալ ժամանակահատվածաները:
Կենսաթոշակային ապահովության իրավունքը իրականացվում է պետական կենսաթոշակային համակարգի տվյալների շտեմարանի (այսուհետ` շտեմարան) միջոցով:
Օրենքի նախագծով առաջարկվում է փախստականի կարգավիճակ ունեցող անձի վերաբերյալ միգրացիայի և քաղաքացիության կառավարման ոլորտում լիազոր մարմնից ստացված և շտեմարան ներառվող տվյալները ևս սահմանի Կառավարությունը: 

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է ընդունել «Հայաստանի Հանրապետության կառավարության 2011 թվականի մայիսի 5-ի N 665-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
«Հայաստանի Հանրապետության կառավարության 2011 թվականի մայիսի 5-ի N 665-Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծով առաջարկվում է հաստատել առանձին N 19 հավելված, որով կսահմանվի փախստականի կարգավիճակ ունեցող անձի՝ կենսաթոշակ նշանակելու համար դիմելու, կենսաթոշակ նշանակելու (վերահաշվարկելու), կենսաթոշակի տեսակը փոխելու, կենսաթոշակ վճարելու և կենսաթոշակի գործ (փաստաթղթեր) վարելու կարգի առանձնահատկությունները։
Որոշման N 19 հավելվածով սահմանվում է, որ փախստականի կարգավիճակ ունեցող անձը կենսաթոշակ նշանակելու համար դիմում է, նրան կենսաթոշակ նշանակվում (վերահաշվարկվում), կենսաթոշակի տեսակը փոխվում, կենսաթոշակը վճարվում, կենսաթոշակի գործ (փաստաթղթեր) վարվում է օրենքով սահմանված կարգով, բացառությամբ, երբ նա հանդիսանում է Կառավարության 2023 թվականի հոկտեմբերի 26-ի N 1864-Ն որոշմամբ ժամանակավոր պաշտպանության տակ վերցված՝ փախստական ճանաչված անձ (այսուհետ՝ ժամանակավոր պաշտպանություն ստացած փախստական):
Ժամանակավոր պաշտպանություն ստացած փախստականը, ում կենսաթոշակի գործն առկա է Լեռնային Ղարաբաղի կենսաթոշակային բազայում, օրենքով կենսաթոշակ նշանակելու համար դիմումը մինչև 2024 թվականի հունիսի 1-ը կարող է ներկայացնել նաև առցանց եղանակով (դիմումին փաստաթղթեր չեն կցվում): 
Այնուհանդերձ, ժամանակավոր պաշտպանություն ստացած փախստականի ցանկությամբ և անկախ նրա ցանկության, երբ անհրաժեշտ է ներկայացնել փաստաթղթեր, հարկ կլինի անձամբ ներկայանալ Միասնական սոցիալական ծառայության ցանկացած տարածքային կենտրոն, իսկ զինվորական կենսաթոշակի դեպքում՝ նաև համապատասխան մարմնի կենսաթոշակ նշանակող ստորաբաժանում:  
Մասնավորապես, անձամբ ներկայանալն անհրաժեշտ կլինի հաշմանդամություն ունեցող անձանց, եթե նրանց հաշմանդամության ժամկետը լրացել է և նրանք Լեռնային Ղարաբաղում «չեն հասցրել» անցնել բժշկասոցիալական փորձաքննություն կամ անցել են, սակայն կենսաթոշակ ստանալու իրավունքը Լեռնային Ղարաբաղում չի վերականգնվել կամ չի նշանակվել: Ընդ որում, Լեռնային Ղարաբաղի բժշկասոցիալական փորձաքննություն իրականացնող իրավասու պետական մարմնի տված տեղեկանքները հիմք են ընդունվում հաշմանդամության կենսաթոշակ նշանակելու կամ կենսաթոշակ ստանալու իրավունքը վերականգնելու համար, անկախ բժշկասոցիալական փորձաքննության մասին տեղեկատվական բազաներում տվյալներ լինելուց:
Անձամբ ներկայանալն անհրաժեշտ կլինի նաև առկա ուսուցմամբ սովորողների համար, ում կերակրողին կորցնելու դեպքում կենսաթոշակ ստանալու իրավունքը Լեռնային Ղարաբաղում դադարեցվել է 2023 թվականի հուլիսի 1-ից և կարող էր վերականգնվել սեպտեմբերի 1-ից առկա ուսուցումը շարունակելու մասին տեղեկանքի հիման վրա:
Ամեն դեպքում, անկախ դիմելու եղանակից, կենսաթոշակ նշանակելու դիմումը մինչև 2024 թվականի հունիսի 1-ը ներկայացնելու դեպքում կենսաթոշակի իրավունքը չի վերանայվում, ստաժը Լեռնային Ղարաբաղի կենսաթոշակային բազա ներառված կենսաթոշակի գործում առկա՝ հաշվարկված ստաժը (աշխատանքային, զինվորական) պահպանվում է նույնությամբ, սակայն կենսաթոշակի չափը հաշվարկվում է օրենքով սահմանված կարգով, իսկ կենսաթոշակը նշանակվում է կենսաթոշակի իրավունք ձեռք բերելու օրվանից, բայց ոչ շուտ 2023 թվականի հոկտեմբերի 1-ից:
Օրինակ, եթե առկա ուսուցմամբ սովորելու տեղեկանքը ներկայացվի մինչև 2024 թվականի հունիսի 1-ը, կենսաթոշակ կնշանակվի 2023 թվականի հոկտեմբերի 1-ից:
Մինչև 2024 թվականի հունիսի 1-ից մինչև 2028 թվականի դեկտեմբերի 31-ը կենսաթոշակ նշանակելու դեպքում ևս կենսաթոշակի իրավունքը չի վերանայվում, ստաժը Լեռնային Ղարաբաղի կենսաթոշակային բազա ներառված կենսաթոշակի գործում առկա՝ հաշվարկված ստաժը (աշխատանքային, զինվորական) պահպանվում է նույնությամբ, սակայն կենսաթոշակի չափը հաշվարկվում է օրենքով սահմանված կարգով, սակայն օրենքով սահմանված ժամկետներում՝ դիմելու օրվանից:
2028 թվականի դեկտեմբերի 31-ից հետո դիմելու դեպքում կենսաթոշակ նշանակվում է օրենքով սահմանված կարգով՝ կենսաթոշակի իրավունքը, ստաժը  վերանայվում են: 
Եթե 	ժամանակավոր պաշտպանություն ստացած փախստականին Լեռնային Ղարաբաղում կենսաթոշակ չի նշանակվել, ապա օրենքով կենսաթոշակ նշանակելու համար սահմանված եռամսյա կամ վեցամսյա ժամկետները կկիրառվեն 2023 թվականի դեկտեմբերի 11-ից, իսկ կենսաթոշակը կնշանակվի իրավունք ձեռք բերելու օրվանից, բայց ոչ շուտ  2023 թվականի հոկտեմբերի 1-ից:
[bookmark: _GoBack]Օրինակ, եթե անձի 63 տարին լրացել է 2023 թվականի սեպտեմբերի 15-ին և նա դիմել է 2023 թվականի դեկտեմբերի 11-ից հաշված՝ Օրենքի 34-րդ հոդվածի 1-ին մասի 1-ին կետով սահմանված եռամսյա ժամկետում (մինչև 2024 թվականի մարտի 8-ը), ապա նրան կենսաթոշակ կնշանակվի 2023 թվականի հոկտեմբերի 1-ից։
Պետական պաշտոններ (պատգամավոր, դատավոր, դատախազ և այլն) զբաղեցնելու հիմքով Լեռնային Ղարաբաղի կենսաթոշակառուին կարող է նշանակվել աշխատանքային կամ զինվորական կենսաթոշակ՝ օրենքով սահմանված պայմաններին բավարարելու դեպքում։
Լեռնային Ղարաբաղում սոցիալական կենսաթոշակ ստացող անձանց Հայաստանի Հանրապետությունում կնշանակվի ծերության, հաշմանդամության, կերակրողին կորցնելու դեպքում նպաստ՝ «Պետական նպաստների մասին» օրենքի համաձայն։	
1) Նախագծով առաջարկվում է ժամանակավոր պաշտպանություն չստացած՝  Հայաստանի Հանրապետության քաղաքացու, Հայաստանի Հանրապետության երկքաղաքացու, օտարերկրյա քաղաքացու (ում  կենսաթոշակի գործն առկա է Լեռնային Ղարաբաղի կենսաթոշակային բազայում), կենսաթոշակի իրավունքն իրացվում է ժամանակավոր պաշտպանություն ստացած փախստականի համար սահմանված կարգով։
2) Լեռնային Ղարաբաղի պաշտպանության, ոստիկանության, փրկարար ծառայության, ազգային անվտանգության ծառայության համակարգերի զինծառայողները համարել համապատասխան մարմինների զինծառայողներ, իսկ քրեակատարողական ծառայության, հարկադիր կատարման ծառայության ծառայողներին, համապատասխանաբար, Արդարադատության նախարարության քրեակատարողական ծառայության, հարկադիր կատարման ծառայության ծառայողներ:
ՀՀ պաշտպանության մարտական գործողությունների մասնակիցներին վերաբերող՝ Որոշման դրույթները տարածել նաև Լեռնային Ղարաբաղի տարածքում մարտական գործողությունների մասնակիցների վրա:
Լեռնային Ղարաբաղի Պաշտպանության նախարարության նախկին զինծառայողների զինվորական կենսաթոշակների, աշխատանքային և սոցիալական կենսաթոշակների իրավունքն իրացվել է Լեռնային Ղարաբաղում ստեղծված և վարվող տեղեկատվական բազաների միջոցով:
 Լեռնային Ղարաբաղի ոստիկանության, փրկարար ծառայության, ԱԱԾ, քրեակատարողական ծառայության, հարկադիր կատարողների կենսաթոշակային ապահովությունն իրացվել է կենսաթոշակի թղթային գործերով, որոնք հիմնականում տեղափոխվել են Հայաստանի Հանրապետություն:
Նախատեսվում է այդ կենսաթոշակի թղթային գործերի առանձին տվյալներ (նախագծով սահմանվում են) մուտքագրել շտեմարան:
3) Քանի որ կենսաթոշակի իրավունքը իրացվում է շտեմարանի միջոցով, անհրաժեշտ է Լեռնային Ղարաբաղի անհատական (անձնավորված) հաշվառման տվյալների բազայի,  Լեռնային Ղարաբաղի հարկային մարմնի տեղեկատվական բազայի, Լեռնային Ղարաբաղի կենսաթոշակային բազայի, Լեռնային Ղարաբաղի տարածքում այլ գործունեության ժամանակահատվածների վերաբերյալ տեղեկատվության համար հիմք ընդունվող՝ Լեռնային Ղարաբաղի այլ տեղեկատվական բազաների տվյալները ստանալ Ներքին գործերի նախարարության միգրացիայի և քաղաքացիության բնագավառում լիազոր մարմնից և ստեղծել համապատասխան տեղեկատվական բազա: 
Լեռնային Ղարաբաղի կենսաթոշակային բազան կվարվի (դրանով կենսաթոշակ կնշանակվի և կվճարվի) մինչև համապատասխան ծրագրային ապահովման մշակումն ու ներդրումը՝ բազայի տվյալերը շտեմարան ներմուծելու համար:
Որոշման նախագծով նախատեսվում է համապատասխան պետական մարմիններին տալ հանձնարարականներ՝ Լեռնայի Ղարաբաղի կենսաթոշակառուներին վերաբերող տեղեկատվությունն ամբողջացնելու և շտեմարան ներառելու համար:

3. Իրավական ակտի կիրառման դեպքում ակնկալվող արդյունքը
«Հայաստանի Հանրապետության կառավարության 2011 թվականի մայիսի 5-ի N 665‑Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծն ընդունվելու դեպքում կհստակեցվեն Լեռնային Ղարաբաղից բռնի տեղահանված անձանց կենսաթոշակի, մայրության նպաստի (չաշխատող անձին նշանակվող) իրավունքի իրացման ընթացակարգերը:

4. Կապը ռազմավարական փաստաթղթերի հետ․ Հայաստանի վերափոխման ռազմավարություն 2050, Կառավարության 2021-2026թթ․ ծրագիր, ոլորտային և/կամ այլ ռազմավարություններ
«Հայաստանի Հանրապետության կառավարության 2011 թվականի մայիսի 5-ի N 665‑Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագիծը չի բխում Հայաստանի վերափոխման ռազմավարություն 2050, Կառավարության 2021-2026 թթ. ծրագրից:

5. Տեղեկանք պետական բյուջեի եկամուտների և ծախսերի վերաբերյալ
«Հայաստանի Հանրապետության կառավարության 2011 թվականի մայիսի 5-ի N 665‑Ն որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունման դեպքում Հայաստանի Հանրապետության 2023 թվականի պետական բյուջեի եկամուտները չեն ավելանա, իսկ ծախսերը կավելանան՝ 01.10.2023-31.12.2023 ժամանակահատվածում վճարվելիք կենսաթոշակների չափով` շուրջ 2.3 մլրդ դրամ: Ընդ որում, ՊԲ գծով ծախսեր չեն ավելանա, քանի որ դրանք նախատեսված են եղել պետական բյուջեով:
Հարկ կլինի ավելացնել նաև ՀՀ 2024 թվականի ծախսերը կենսաթոշակային ապահովության (1102 ծրագիր) գծով: 



